
CONVENIO DE COLABORACIÓN ENTRE A CONSELLERÍA DE MEDIO AMBIENTE, TERRITORIO E INFRAESTRUTURAS DA XUNTA DE GALICIA E O CONCELLO DE SANTIAGO DE COMPOSTELA PARA O FOMENTO DO TRANSPORTE LIMPO NO EIDO URBANO NA ÁREA DE TRANSPORTE METROPOLITANO DE SANTIAGO DE COMPOSTELA, FINANCIADO CON FONDOS FEDER NO MARCO DO PROGRAMA OPERATIVO FEDER GALICIA 2007-2013
En Santiago de Compostela, a 4 de maio de 2012
REUNIDOS

D. Agustín Hernández Fernández de Rojas, Conselleiro de Medio Ambiente, Territorio e Infraestruturas da Xunta de Galicia, en nome representación da Consellería.

D. Ángel Currás Fernández, Alcalde do concello de Santiago de Compostela, en nome e representación do referido Concello.

Os reunidos recoñécense competencia no concepto no que respectivamente interveñen e capacidade legal para formalizar o presente convenio de colaboración, e para o efecto

EXPOÑEN

1.- O programa operativo Fondo Europeo de Desenvolvemento Rexional Galicia 2007-2013 é un documento de programación comunitaria aprobado pola Comisión Europea que recolle a articulación da estratexia da Xunta relacionada con distintos eixes prioritarios de intervención. Nestes eixes establécense, a través de convenios, medidas á promoción do transporte limpo, tales como as axudas á substitución de autobuses de máis de 12 anos por outros máis respectuosos co medio ambiente. En consonancia co exposto, un dos acordos subscritos no marco do convenio de colaboración polo que se crea a área de transporte metropolitano de Santiago de Compostela é o compromiso das administracións asinantes de colaborar no fomento do transporte metropolitano limpo e, en concreto, con independencia das liñas de axudas que se establezan, de colaborar na renovación da flota do transporte urbano, de titularidade do concello de Santiago de Compostela, coa adquisición de tres autobuses urbanos igualmente para a titularidade do concello.

Resulta inviable unha convocatoria pública destas axudas, toda vez que o presente convenio se asina coa administración responsable do transporte urbano na cidade de Santiago de Compostela, razón que leva a estimar máis axeitada a apertura dunha liña de axudas directas, o que simplifica e acurta de xeito significativo o procedemento. Ao mesmo tempo, esta medida favorece ao resto das empresas concesionarias no ámbito do transporte metropolitano, na medida na que a modernización da flota e dos mecanismos de pagamento no eido urbano permite a posta en marcha do plan metropolitano na área de Santiago de Compostela.

2.- A Comunidade Autónoma de Galicia é competente en materia de transportes terrestres que se desenvolvan integramente dentro do seu territorio, de acordo co establecido no artigo 14.5 da Constitución española e do artigo 27.8 do Estatuto de Autonomía de Galicia. O Decreto 316/2009, do 4 de xuño, polo que se establece a estrutura orgánica da Consellería de Medio Ambiente Territorio e Infraestruturas, órgano da administración autonómica ao que corresponden as competencias e funcións en materia de transportes, determina que a Dirección Xeral de Mobilidade terá, entre outras, as funcións relativas á coordinación dos transportes urbanos e interurbanos e a implantación de plans de fomento do transporte público.

3.- O Concello de Santiago ten as competencias tanto en materia de transporte público de viaxeiros como na ordenación do tráfico de vehículos e persoas e na protección do medio ambiente, tal e como se establece nos artigo 80 e 81 da Lei 5/1997, do 22 de xullo, de administración local de Galicia, e na demais normativa estatal e autonómica de aplicación. A Lei 4/2002, do 25 de xuño, do estatuto da capitalidade de Santiago de Compostela, establece no seu artigo 25 que “a Xunta de Galicia e o Concello de Santiago de Compostela deberán establecer fórmulas de cooperación no marco da Lei de coordinación de transporte por estrada para asegurar a prestación do transporte público no ámbito da área de Santiago de Compostela”.

De conformidade con todo o exposto, e en aras dos principios de colaboración, cooperación e coordinación, é vontade das partes relacionadas no encabezamento proceder ao desenvolvemento dunha actuación conxunta para a promoción do transporte limpo no eido urbano da cidade, para o que formulan o presente convenio con base nas seguintes

ESTIPULACIÓNS

PRIMEIRA.- OBXECTO

O presente convenio de colaboración ten por obxecto fixar as bases de cooperación entre as partes asinantes do mesmo para a renovación da flota de autobuses urbanos no ámbito da área de transporte metropolitano de Santiago de Compostela, e a súa conexión co transporte urbano da cidade. 

Para tal fin, constitúe o fundamento do mesmo a adquisición de 3 autobuses para a renovación da flota urbana para cumprir co obxectivo de promover un transporte limpo no eido urbano.
SEGUNDA.- BENEFICIARIOS

O Concello de Santiago de Compostela, como parte que asume o custo da inversión, é o beneficiario das axudas previstas no presente convenio para a adquisición de 3 autobuses destinados á renovación do transporte urbano na cidade de Santiago de Compostela. Esta colaboración decídese con base a criterios obxectivos baseados na necesidade de promover o transporte limpo no eido urbano, xa que se trata dunha zona cunha gran intensidade de tráfico, moi próxima ao centro monumental da cidade, contribuíndo deste xeito á dinamización do territorio nun entorno limpo.

TERCEIRA.- FINANCIAMENTO

A inversión necesaria para a adquisición dos 3 autobuses para a renovación da flota de autobuses urbanos da cidade de Santiago de Compostela será asumida ao 100% pola Xunta de Galicia por un importe máximo de 600.000 euros, con cargo á aplicación orzamentaria 07.04.512A.760.1, sen que a devandita contía poida superar en ningún caso o custo da actividade subvencionada. Os devanditos fondos teñen a natureza de fondos comunitarios (FEDER), estando comprendida a actuación dentro do Programa Operativo Feder Galicia 2007-2013, no eixe 4, tema prioritario 52 e actuación 1. A finalidade básica da devandita actuación é a promoción do transporte limpo, mediante o outorgamento de axudas para a substitución de autobuses de máis de 12 anos por outros máis respectuosos co medio ambiente.

CUARTA.- XUSTIFICACIÓN DAS AXUDAS

O concello de Santiago de Compostela debe executar o compromiso adquirido no presente convenio no exercicio 2012. A xustificación documental do pagamento dos tres autobuses consistirá na presentación das facturas expedidas pola empresa adxudicataria da contratación realizada de acordo coa normativa nacional e comunitaria sobre contratos do sector público, achegando xunto coas mesmas o comprobante do pagamento efectuado (transferencia bancaria) e unha certificación da intervención ou do órgano que teña atribuídas as facultades de control da toma en razón en contabilidade e do cumprimento da finalidade para a que foi concedida a xuda. A xustificación debe ter entrada na Dirección Xeral de Mobilidade non máis tarde do 20 de decembro de 2012. 

De acordo co establecido no artigo 31 da Lei 9/2007, do 13 de xuño, de subvencións de Galicia e no artigo 63.4 do Decreto 11/2009, do 8 de xaneiro, polo que se aproba o regulamento de subvencións de Galicia, o Concello de Santiago de Compostela poderá recibir unha entrega dos fondos da axuda, ata un máximo do 25% da contía total, con carácter previo á xustificación, como financiamento necesario para poder cumprir coas actuacións inherentes á subvención. A contía restante, entregarase, no seu caso, unha vez xustificada a adquisición dos autobuses, con base no establecido neste convenio. 
QUINTA.- OBRIGAS COMÚNS DOS BENEFICIARIOS

O beneficiario das axuda contida no presente convenio obríganse nos termos establecidos na Lei 9/2007, do 13 de xuño, de subvencións de Galicia, e singularmente nos seus artigos 11, 27, 28, 29, 32 e seguintes. 

O beneficiario debe comunicar ao órgano concedente a obtención doutras subvencións, axudas, ingresos ou recursos que financien a actividade subvencionada, así como a modificación das circunstancias que fundamentasen a concesión das subvencións. 

O beneficiario asume a obriga de reintegrar, total ou parcialmente, a axuda percibida no caso de incumprir as condicións establecidas no presente convenio para a súa concesión.

O beneficiario asume a obriga de facilitar toda a información que lle sexa requirida pola Intervención Xeral da Comunidade Autónoma, polo Tribunal de Contas e polo Consello de Contas no exercicio das súas funcións de fiscalización e control do destino das axudas.

O beneficiario das axudas comprométese a destinar os fondos percibidos ao obxecto concretos para o que foron concedidos. A Xunta de Galicia poderá realizar as inspeccións e comprobacións que considere necesarias co fin de asegurar o cumprimento das normas e condicións cos que se concede a contribución.

SEXTA.- OBRIGAS ESPECÍFICAS ASUMIDAS POLO CONCELLO DE SANTIAGO DE COMPOSTELA

O Concello de Santiago de Compostela comprométese a facer constar en toda a publicidade que xere a adquisición dos autobuses, tanto impresa como audiovisual, a colaboración da Consellería de Medio Ambiente, Territorio e Infraestruturas, empregando a normativa da imaxe corporativa da Xunta de Galicia e do Transporte Metropolitano. Igualmente comprométese a pintar os referidos vehículos coa imaxe corporativa do transporte público metropolitano na súa integración co urbano, consonte coas especificacións que para o efecto serán dadas por parte da Dirección Xeral de Mobilidade dous meses antes de que se produza a entrega ao concello dos autobuses, logo da súa análise co Concello de Santiago de Compostela.

Do mesmo xeito, sen prexuízo da aplicación da normativa de subvencións autonómica e nacional, este convenio está suxeito ao disposto no Regulamento (CE) nº 1083/2006, do 11 de xullo, polo que se establecen as disposicións xerais relativas ao Fondo Europeo de desenvolvemento rexional, ao Fondo Social Europeo e ao Fondo de Cohesión (DOUE 31/07/2006), ao Regulamento (CDE) nº 1028/2006 e ao Regulamento (CE) nº 1080/2006, do 5 de xullo. Por tratarse de Fondos FEDER, con motivo da adecuación á normativa comunitaria, o concello deberá ter en conta os seguintes puntos:

· O concello estará obrigado a cumprir coas obrigas de información e publicidade comunitaria establecidas nos artigos 8 e 9 do Regulamento (CE) nº 1028/2006 da Comisión, do 8 de decembro de 2006 e no artigo 1 do Regulamento (CE) nº 846/2009 da Comisión, do 1 de setembro de 2009.

· De acordo co artigo 9 do Regulamento (CE) nº 1028/2006 da Comisión, do 8 de decembro de 2006 e o artigo 1.2.a) do Regulamento (CE) nº 846/2009 da Comisión, do 1 de setembro de 2009, todas as medidas de información e publicidade establecidas incluirán os seguintes elementos:

· O emblema da Unión Europea.

· Referencia ao Fondo Europeo de Desenvolvemento Rexional (FEDER).

· Declaración do Fondo: “Unha maneira de facer Europa”.

· Proporcionalidade entre emblemas

Este plan pode consultarse na seguinte páxina: 
http://www.conselleriadefacenda.es/web/portal/area-de-planificación-e-fondos.

· Debe ter en conta a Orde EHA 524/2008 do 26 de febreiro, relativa aos gastos subvencionables polo FEDER e o Fondo de Cohesión.

· Debe manter a inversión durante 5 anos, segundo o previsto no artigo 57 do Regulamento (CE) 1083/2006.

· Debe conservar a documentación por un período de tres anos a partir do peche do programa operativo, tal e como se define no artigo 89.3 do antedito regulamento e facer unha separación contable dos gastos que facilite a pista de auditoría. Infórmase que a aceptación desta axuda supón a súa publicación na lista de beneficiarios prevista nos artigos 6 e 7.2 d) do Regulamento (CE) 1828/2006 da Comisión.

· Debe garantir que o conxunto das axudas non supere o custo elixible e que se evite en todo caso o dobre financiamento.

SÉTIMA.- VIXENCIA

O período de vixencia do presente convenio comezará o día seguinte ao da súa sinatura e estenderase ata o 31 de decembro de 2012.

OITAVA.- COMISIÓN DE SEGUIMENTO

Para o seguimento e control do cumprimento do presente convenio constituirase unha comisión de seguimento integrada polo director xeral de Mobilidade, en representación da Consellería de Medio Ambiente, Territorio e Infraestruturas da Xunta de Galicia, que a presidirá e polo alcalde do Concello de Santiago de Compostela. 

Os acordos que adopte a comisión deberán ser aprobados co voto favorable de todos os representantes asistentes ás reunións.

NOVENA.- INTERPRETACIÓN E RÉXIME XURÍDICO

Correspóndenlle á Consellería de Medio Ambiente, Territorio e Infraestruturas, a través do director xeral de Mobilidade, como órgano concedente da subvención as prerrogativas de interpretación, modificación, resolución e demais potestades especificas derivadas da relación xurídica subvencional, como é a potestade de reintegro.

Ao presente Convenio non lle será de aplicación a lexislación sobre contratación das Administracións Públicas, segundo o disposto no artigo 4 da Lei 30/2007, de 30 de outubro, de Contratos do Sector Público, sen prexuízo da súa aplicación supletoria para a resolución de dúbidas e lagoas que se puidesen presentar.

Sen prexuízo doutra normativa, ao presente convenio seralle aplicable a Lei 9/2007, do 13 de xuño de subvencións de Galicia e o Decreto 11/2009, do 8 de xaneiro, polo que se aproba o regulamento autonómico que desenvolve a lei 9/2007, do 13 de xuño. As axudas para a renovación da flota de transporte urbano, rexeranse asemade pola normativa comunitaria aplicable.

A resolución das posibles cuestións litixiosas que se puidesen suscitar por incumprimento ou interpretación das súas cláusulas resolveranse, en defecto de acordo entre as partes, e dado o carácter administrativo do Convenio, pola Xurisdición Contencioso-Administrativa.

DÉCIMA.- PUBLICACIÓN

De conformidade co disposto no artigo 11 da Lei 4/2006, do 30 de xuño, de transparencia e boas prácticas na administración pública galega, este convenio será obxecto de difusión no Diario Oficial de Galicia e na páxina web da consellería. Asemade, será obxecto de publicidade no Rexistro de Axudas, Subvencións e Convenios, ao abeiro do disposto no Decreto 126/2006, do 20 de xullo e no decreto 132/2006, do 27 de xullo.

Este convenio obriga ás partes que o asinan ao seu cumprimento. Esténdese un exemplar por triplicado, no lugar e data arriba indicados.

	Pola Consellería de Medio Ambiente, Territorio e Infraestruturas


	Polo Concello de 
Santiago de Compostela



	Agustín Hernández Fernández de Rojas
	Ángel Currás Fernández

